Nafarroako Parlamentuko Mahaiak, 2022ko irailaren 26an egindako bilkuran, Eledunen Batzarrari entzun ondoren, hurrengo erabakia hartu zuen, besteak beste:
1. Izapidetzeko onartzea Patricia Fanlo Mateo andreak aurkezturiko mozioa, zeinaren bidez Nafarroako Gobernua eta Espainiako Gobernua premiatzen baitira kirurgia plastiko, estetiko eta konpontzailearen arloko zenbait osasun jarduera arautu ditzan.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osasun Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2022ko irailaren 26an
Lehendakaria: Unai Hualde Iglesias
MOZIOAREN TESTUA
Nafarroako Alderdi Sozialista talde parlamentarioari atxikitako Patricia Fanlo Mateo andreak, Legebiltzarreko Erregelamenduan ezarritakoaren babesean, honako mozio hau aurkezten du, Osasun Batzordean eztabaidatzeko: Nafarroako Gobernua eta Espainiako Gobernua premiatzen dira kirurgia plastiko, estetiko eta konpontzailearen arloko zenbait osasun jarduera arautu ditzan.  
Espainia liderra da kirurgia estetikoaren sektorean. ISAPS-Kirurgia Plastiko Estetikoko Nazioarteko Elkarteak argitaratutako datuen arabera, 2019an 381.364 interbentzio egin ziren kirurgiarekin, eta 159.429 kirurgiarik gabe. Azken bi urteotan eskaerak gora egin du % 10 baino gehiago, COVID-19ak ekonomia zein osasun arloan ekarritako krisia gorabehera.  
Kirurgia estetikoko ebakuntzen prezioa 2.2200 eurotik 8.600era artekoa izaten da. Ohikoenak honako hauek ditugu: rinoplastia, blefaroplastia, lifting delakoa, liposukzioa, lipektomia abdominala edo bularretako ebakuntzak. 
Maiz nahasi egiten dira izenak aipatzen ditugunean kirurgia estetikoko edo plastikoko espezialistak. Kirurgia plastiko konpontzailea edo berreraikitzailea kirurgiako espezialitate bat da, zeinetik ondorioztatzen den kirurgia plastiko estetikoa.  
Kirurgia Plastiko, Estetiko eta Konpontzaileko espezialitatearen prestakuntza programa onetsi eta argitaratu zuen maiatzaren 7ko SAS/1257/2010 Aginduarekin bat, espezialitate horri dagokio era horretako ebakuntzak egitea.  
Halaber, medikuntzako espezialitate horrek, Europar Batasuneko herrialde guztietan aitortua, xede du mediku egoiliarrak prestatzea eta trebatzea behar diren ezagutzak, trebeziak, praktikak eta jokabideak jaso ditzaten espezialitatea betetzeko gizarteak eskatzen duen eraginkortasun eta segurtasun bermearekin.  
Osasun arloko zientzietako beste zenbait espezialitatek, esate baterako Oftalmologia, Ahoko eta Aurpegi-masailetako Kirurgia eta Otorrinolaringologiak, kirurgia estetikoko eskumenak dituzte beren jarduketa esparruan. Osasun-lanbideen antolamenduari buruzko Legeak, I. tituluko 4. artikuluan, ezartzen duenez “osasun-lanbide batean aritzeak, bere gain edo besteren kontura, eskatuko du dagokion titulu ofiziala edukitzea, horretarako espresuki gaitzen duena”. 
Prentsan berriak agertzen ari dira kirurgia estetikoekin lotutako zabarkeria medikoen ondoriozko heriotzei buruz, Madrilen eta Murtzian berriki gertatu den bezala.   
Beraz, lehentasunezkoa da behar diren jarduketak sustatzea arlo horretan pazienteen segurtasuna bermatzeko, ziurtatuz osasun arloko jarduera guztiak ofizialki aitortutako titulazioa duten mediku profesionalek egiten dituztela.  
Erabaki proposamena: 
Nafarroako Parlamentuak Espainiako Gobernua eta Nafarroako Gobernuko Osasun Departamentua premiatzen ditu nork bere eskumenen esparruan honako hauek egin ditzaten: 
1. Irizpide komunak prestatzea araudia kontrolatzearen eta betetzearen inguruan, autonomia-erkidegoekin batera eta Osasun Sistema Nazionaleko Lurraldearteko Kontseiluan, U.47 Kirurgia Estetikoa laguntza-unitatearen baimena duten osasun zentroentzat. 
2. Pazienteei informazioa helaraztea, Kirurgia Plastiko, Konpontzaile eta Estetikoko espezialistei eta medikuntzako beste espezialistei haien espezialitatearen prestakuntza-programa ofizialeko gaitasunen arabera dagozkien gaitasun eta teknikei buruzkoa. 
3. Aldatzea urriaren 10eko 1277/2003 Errege Dekretua, Osasun-zentro, -zerbitzu eta -establezimenduak baimentzeari buruzko oinarri orokorrak ezartzen dituena, intrusismoa ekidite aldera eta bermatze aldera osasungintzako jarduera guztiak titulazio ofizialki aitortua duten profesionalek eginak direla. 
4. Gure ordenamendu juridikoan jasota dagoen mediku espezialistaren tituluaren edukitza nahitaezkotzat ezartzea medikuntzako espezialitate guztietako lanbide-jardunerako eta horietako bakoitzari dagozkion eginkizunak betetzeko.  
5. Borroka egitea medikuntzako lanbideetako espezialitate desberdinetan eragiten duen edonolako intrusismo edo sasizientziaren aurka, eta Sasiterapien Plan Nazionala garatzea. 
6. Zaintzea Gaixoaren autonomia eta informazio nahiz agiri klinikoen alorreko eskubide eta betebeharrak arautzen dituen azaroaren 14ko 41/2002 Legea osorik betetzen dela. 

